Бұл дүниеде ұстамды бол, сонда Аллаһ сені жақсы көреді, адамдар иеленген нәрселерден тартын, сонда олар сені жақсы көретін болады! 
Аса Мейірімді, ерекше Рахымды Аллаһтың атымен

Әлемдердің Раббысы – Аллаһқа мақтау-мадақтар, Пайғамбарымыз Мухаммадқа, оның отбасы мүшелеріне және барлық сахабаларына Аллаһтың игілігі мен сәлемі болсын!
Содан кейін:

Бізге Абу Убайда ибн Абу әс-Сафар Шиһаб ибн Аббадтан, ал ол Халид ибн Амир әл-Қурашиден, ал ол Суфьян әс-Сауриден, ал ол Абу Хазимнен, ал ол Сахл ибн Са’д әс-Са’идидің былай деп айтқанын баяндайды: “Бірде Пайғамбарға (оған Аллаһтың игілігі мен сәлемі болсын) бір адам келді де: «Уа, Аллаһтың Елшісі, маған егер мен соны істесем, мені Аллаһ жақсы көретін әрі адамдар да жақсы көретін бір істі көрсетші», - деді. Аллаһ Елшісі (оған Аллаһтың игілігі мен сәлемі болсын) былай деді: «Бұл дүниеде ұстамды бол, сонда Аллаһ сені жақсы көреді, адамдар иеленген нәрселерден тартын, сонда олар сені жақсы көреді!»” Шейх әл-Әлбани бұл хадистің сенімділігін растаған. Қз.: «Сахих Ибн Мәжаһ», «Мінез-құлық, тектілік, туыстық қарым-қатынасты ұстау және ұстамды болу» Тарауы, № 3310, 392-бет, «Мактаб әт-тарбийя әл-’арабий лидууәл әл-Халижи әр-Рияд» баспасы, 3-басылым, 1408 х.ж. (1988 ж).
Бұл дүниеде ұстамды болудың (зуһд) мәні бұл дүниелік нәрселердің азымен қанағаттануды, жүрегінде одан бас тартып, одан тек Ақыретке пайда әкелетінін ғана пайдалануды қамтиды. Бірақ бұл дүниелік нәрселерден өзін-өзі ұстайтын адам жақсы киім кимеуі, немесе жақсы көлігі болмауы, немесе жақсы тамақ ішпеуі керек, қайта барынша өзін-өзі қинап, сопылар пайымдайтынындай, машайықтық (монахтық) өмір салтын ұстануы керек дегенді білдірмейді. Жоқ, себебі бұл нәрселердің барлығын пайдалану ұстамдылықтың (зуһд) шынайы түсінігіне ешқандай да қайшы келмейді. Өйткені Аллаһ Тағала пендесіне берген нығметтерді пендесі көрсетіп жүргенін жақсы көреді. 
Адамдар иеленген нәрселерден тартынып жүру – бұл өзгелерден сұраудан тыйылу, адамдар сол сұраныс-өтініштерден қиналып, қысылып қалмаулары үшін.
Және соңында әлемдердің Раббысы – Аллаһқа мақтаулар болсын!
«Саляф – Форум»
Қазақ тіліне аударған «Абу Ханифа мирасы» сайтының редакциясы
